
`Perangi VCD haram habis-habisan'

BELUM pernah seingat saya tumpuan begitu besar diberikan oleh pihak
kerajaan untuk membanteras dan menghapuskan kegiatan penjualan dan
pengedaran VCD lucah dan haram. Ia bermula daripada teguran yang dibuat
oleh Perdana Menteri Datuk Seri Dr Mahathir Mohamad sedikit hari lalu.
Kemudian diikuti pula dengan arahan Timbalan Perdana Menteri merangkap
Menteri Dalam Negeri Datuk Seri Abdullah Ahmad Badawi supaya usaha
penghapusan dibuat sehingga ke akar umbi.
  Menteri Perdagangan Dalam Negeri dan Hal Ehwal Pengguna (KPDN & HEP) 
Tan
Sri Muhyiddin Yassin sendiri mengepalai beberapa serbuan hingga ke 
kilang
pengeluaran VCD haram. Tidak ketinggalan juga turun padang membanteras
kegiatan haram itu ialah Ketua Polis Negara Tan Sri Norian Mai dengan
membabitkan 800 pegawai dan anggota polis dari Bukit Aman. Operasi yang
dinamakan Ops Sepadu Khas itu turut disertai oleh Pengarah Jabatan
Siasatan Jenayah Bukit Aman, Datuk Salleh Mat Som. Syabas diucapkan di
atas ketegasan polis!
  Kesan awal yang positif dapat dilihat daripada segala operasi besar-
besaran itu. Di mana-mana sekarang tidak lagi kelihatan penjualan VCD
haram secara bebas. Jelaslah keadaan sudah mula dapat dibendung kalau 
pun
belum boleh dikatakan secara total.
  Sedar atau tidak beratus-ratus juta VCD haram telah menguasai pasaran 
di
negara ini selama bertahun-tahun lamanya. Bayangkanlah kehilangan
pendapatan kerajaan melalui cukai yang tidak dapat dikutip. Penyangak 
VCD
ini mengaut keuntungan beratus-ratus juta ringgit dan tidak perlu 
membayar
cukai.
  Dalam hal ini Lembaga Hasil Dalam Negeri juga harus menggempur 
golongan
penyangak ini. Siasat hingga ke akar umbi mana-mana individu yang 
terbabit
tanpa mengira status. Saya difahamkan sebahagian besar golongan 
penyangak
ini berurusan secara cash melalui ejen masing-masing bagi mengaburi mata
pihak berkuasa. Tidak hairanlah mereka mampu memasang samseng atau tonto
serta berlagak seperti kumpulan mafia dan meletakkan undang-undang rimba
di tangan sendiri. Hal ini tidak boleh dibiarkan berterusan dan tindakan
tegas mesti diambil segera!
  Saya percaya jika kegiatan penyangak VCD haram ini dapat dibendung
kerajaan akan memperoleh pendapatan ratusan juta ringgit setahun hasil
dari cukai yang dikutip. Selain itu setiap VCD tulen perlu membayar 
RM1.20
kepada Lembaga Penapisan Filem dan KPDN & HEP untuk mendapatkan sijil
penapisan dan hologram. Bayangkan pendapatan agensi kerajaan itu jika
berpuluh-puluh juta VCD halal memasuki pasaran. Ini belum dikira cukai



dari jualan CD yang mewakili industri muzik tanah air dan luar negara.
Hasil yang dikutip boleh digunakan untuk pembangunan negara demi
kesejahteraan rakyat.
  Tindakan kerajaan menghapuskan VCD lucah juga turut membantu
menyelamatkan keadaan yang semakin kalut dalam masyarakat. Jangan
dinafikan kes-kes rogol, sumbang mahram dan liwat adalah berpunca 
daripada
VCD lucah yang dulunya bersepah dijual di merata tempat. Ini sesuatu 
yang
amat memalukan apabila murid sekolah juga boleh memiliki bahan lucah
dengan begitu mudah.
  Sementara itu saya tertarik dengan teguran Tan Sri Muhyiddin Yassin
terhadap pengamal dalam industri sendiri yang dikatakannya kurang 
membantu
usaha kerajaan. Teguran itu perlu diberikan perhatian serius oleh pihak
yang menjadi sasaran teguran menteri itu. Pihak pengamal (industri muzik
dan filem) yang menjadi mangsa perlu memainkan peranan bersama jentera
kerajaan. Amatlah tidak adil kalau di pihak kerajaan saja usaha
membanteras penceroboh undang-undang itu dijalankan sedangkan di pihak
pengamal sendiri lebih menjadi pemerhati.
  Bagi saya, kita harus bangkit dan terus memperjuangkan isu ini bagi
membuktikan kepada masyarakat betapa seriusnya kita. Dua tahun lalu saya
sendiri bersama team Skop Productions pernah menggempur penyangak VCD
haram bersama pihak polis dan KPDN & HEP apabila filem kami menjadi 
mangsa
cetak rompak. Sayangnya tidak ada reaksi langsung daripada pengamal
industri mahupun persatuan. Masing-masing bersikap berdiam diri. Dan
hingga hari ini pihak kami masih menjalankan intipan dan risikan setiap
kali hasil karya kami dipasarkan walaupun dengan tenaga yang amat 
terhad.
  Secara terus terang saya katakan kadang-kadang sukar saya mengawal 
emosi
dan kemarahan yang meluap-luap. Bayangkanlah kerja keras dan titik peluh
kita untuk mencari rezeki senang-senang dirompak golongan penyangak. 
Sebab
itulah sudah berkali saya tegaskan tiada kompromi dengan golongan
penyangak ini dan usaha berterusan mesti dibuat bagi menghapuskan 
mereka.
Pengamal industri juga mesti mencelikkan mata dan berganding bahu 
bersama
kerajaan bagi mencapai objektif ini. Sikap hangat-hangat tahi ayam dan
mementingkan diri harus dikikis.
  Sementara itu daripada pemerhatian saya keyakinan orang ramai terhadap
pelaksanaan undang-undang oleh pihak penguat kuasa sudah semakin pulih.
Orang ramai lebih banyak bercakap mengenai hal yang positif daripada
negatif yang ada hubung kait dengan usaha membanteras kegiatan 
penjenayah.
  Inilah rasa saya yang diharapkan sangat oleh Menteri di Jabatan 
Perdana
Menteri Datuk Seri Dr Rais Yatim. Menteri itu selalu menyuarakan 
mengenai
perkara itu. Malahan Dr Rais sanggup menyindir atau menegur pihak 
penguat
kuasa supaya memenuhi tugas secara telus bagi mendapatkan keyakinan dan



kepercayaan masyarakat.
  Berikutan dengan fenomena yang begitu impresif sekarang timbul juga
persoalan adakah usaha ini akan berterusan atau bersifat sementara?
Penjenayah perdagangan tidak mungkin berputus asa, jauh sekali daripada
mengucapkan selamat tinggal kepada bisnes haram yang untung di atas 
angin
itu.
  Sebarang kecuaian, kelalaian atau sikap sambil lewa pasti 
mengembalikan
semula lanun-lanun itu ke dalam gelanggang perniagaan haram. Jika ini
masih berlaku maka akan terus membiaklah golongan samseng atau tonto 
yang
diupah oleh penyangak VCD haram. Akhirnya undang-undang akan 
dipersendakan
dan kita akan menjadi pihak yang tunduk pada penjenayah. Saya percaya
semua pihak penguat kuasa sedar akan hal ini dan tidak mungkin bertolak
ansur. PDRM khususnya yang menjadi antara pasukan polis terbaik di dunia
sudah pasti akan meneruskan usaha cemerlang mereka dalam menangani apa 
jua
bentuk jenayah.
  Ayuh! Kita perangi golongan penyangak ini hingga ke akar umbi seperti
yang disuarakan oleh pemimpin negara kita. Semoga Allah SWT merestui
segala usaha dan niat baik kita.

